Thomas Barnardo
Angen: Dau ddarllenydd cryf – Jim a Dr. Barnardo
Adnodd: Ppt – nid oes rhaid ei ddefnyddio.
Beth am wisgo Jim mewn dillad tlawd?
Sleid 1: Plant y stryd (cliciwch 2 waith  i weld 2 lun gwahanol).

· Lle wyt ti’n cysgu yn y nos? Wyt ti’n cysgu allan, ar y llawr o flaen drws siop ?

Wyt ti’n cysgu mewn cae – yn trio cael cysgod o dan goeden neu berth ?

· Wyt ti am fwyta heddiw ? Wyt ti wedi cael brecwast? Wyt ti am gael cinio? Wyt ti am gael te? 
· Wyt ti’n mynd allan ar dy ben dy hun?

Wyt ti’n cerdded y strydoedd ar dy ben dy hun pan mae hi’n dywyll neu’n bwrw glaw?
Oes yna rywun yn dy garu di? Oes na rywun yn gofalu amdanat ti?
Sleid 2: Enw Jim Jarvis

· Jim: Jim Jarvis ydw i. Dw i’n cysgu allan ar y stryd. Does gen i ddim gwely.

Dydw i ddim wedi bwyta heddiw. Nes i ddim bwyta ddoe chwaith. Dw i’n gobeithio bwyta rhywbryd heddiw.

Mae dad a mam wedi marw. Dydw i ddim yn gwybod dim am fy nheulu. Does na neb yn gofalu amdana i. Does na neb yn fy ngharu i. Plentyn y stryd yn Llundain ydw i.
Sleid 3: Llun o Thomas Barnardo

· Thomas: Thomas ydw i. Thomas Barnardo. Dw i wedi symud i Lundain o Iwerddon. Dw i’n Gristion, ac dw i eisiau mynd i ddweud wrth bobl yn Tsieina am gariad Iesu. Ond tra dw i’n aros dw i wedi prynu hen stabl ac wedi agor Ysgol i blant tlawd iawn. Mae nhw’n dod yma i ddysgu, i gael bwyd ac i gadw’n gynnes.
· Jim: Dw i am fynd i’r hen stabl. Dw i wedi clywed fod bwyd i’w gael yno. Dw i wedi clywed ei bod hi’n gynnes yno. Dw i am fynd â rhai o’r bechgyn eraill sy’n byw ar y stryd hefo fi.

· Thomas: Dw i’n hoffi siarad gyda’r bechgyn. Mae nhw bob amser eisiau bwyd. Mae’n nhw’n hoffi eistedd wrth ymyl y tân. Weithiau dydyn nhw ddim eisiau gadael!

“Tyrd Jim, mae’n amser i ti fynd adref. Bydd dad a mam yn aros amdanat ti!”

· Jim: “Na, fyddan nhw ddim yn aros amdana i. Does gen i ddim dad na mam. Does gen i ddim cartref.”

Thomas: “Jim! Jim! Mae’n amser mynd adref – wrth gwrs bydd mam a dad yn aros!”

Jim: “Na. Wir i chi Mr. Barnardo, does gen i ‘run lle i fynd.” 
Sleid 4: Houndsditch, Llundain

· Roedd Thomas Barnardo wedi synnu. Aeth allan yn y nos hefo Jim Jarvis. Dangosodd Jim iddo ble roedd o a rhai o’i ffrindiau yn cysgu. Aethon nhw i Houndsditch yn Llundain a dringo dros wal uchel. Yno gwelodd Thomas Barnardo 11 o fechgyn rhwng 9 a 14 oed yn cysgu.
· Roedd Thomas Barnardo yn gwybod fod rhaid iddo wneud rywbeth i helpu. Newidiwyd ei fywyd am byth. Yn lle mynd i ddweud wrth bobl Tsieina am gariad Iesu, fe benderfynodd ddangos cariad Iesu yn Llundain drwy agor cartrefi i blant gael byw yn ddiogel ynddyn nhw.

· Dangosodd Jim i Thomas Barnardo ble roedd plant y stryd yn cysgu. Roedden nhw’n cysgu ar doeon tai, mewn casgenni ac o dan stondinau marchnad. 
Sleid 5: Stepney Causeway

· D’wedodd Thomas Barnado wrth Gristnogion eraill am y broblem enfawr roedd o wedi’i weld yn Llundain. Derbyniodd arian ganddyn nhw ac agorodd ei gartref cyntaf yn 1870 yn Stepney Causeway yn Llundain.

· Erbyn heddiw mae cartrefi Barnardos wedi helpu degau o filoedd o blant, ac mae siopau Barnardos yn y stryd fawr sy’n codi arian i helpu mwy o blant.

Roedd Thomas Barnardo yn Gristion ac yn cymryd geiriau’r Beibl o ddifri’; gwrandewch ar yr adnod yma:-
Sleid 6: Yr adnodau isod

Os oes gan rywun ddigon o arian ac eiddo, ac yn gweld fod brawd neu chwaer mewn angen, ac eto'n dewis gwneud dim byd i'w helpu nhw, sut allwch chi ddweud fod cariad Duw yn rhywun felly?
Blant annwyl, peidiwch dim ond siarad am gariad, gwnewch rywbeth i ddangos eich cariad! [1 Ioan 3:17-18]

· Gwelodd Dr. Barnardo fod plant yn dioddef, a rhoddodd ei fywyd i’w helpu nhw – dangosodd gariad Iesu drwy helpu pobl eraill.
Gweddi: Cyd-weddïwn Weddi’r Arglwydd, Ein Tad.....
neu

Gweddïwn: Ein Tad, diolch i ti am bobl fel Thomas Barnardo. Diolch i ti ei fod wedi dangos cariad Iesu yn ymarferol wrth fynd ati i helpu eraill. Helpa ni i ddeall mai cariad yw Duw, a dy fod ti eisiau gweld pawb yn helpu ei gilydd a byw yn gytûn. Amen. 
